
Danmarkimi kalaallit,  Kalaallit Nunaanni nappaataasa peqqissarneqarsinnaannginne-
rat peqqutigalugu Brønshøjimi Rigshospitalimilu peqqissarlutik unginngasut kalaalimi-
nernik nerisaqartarnissaat qulakkeerniarlugu ukiumut 200.000 kr-ninik nunatta karsia-
niit  aningaasanik  immikkoortitsisalernissaq  pillugu  Naalakkersuisut  peqquneqarnis-
saannik Inatsisartut aalajangiiffigisassaattut siunnersuut.
(Inatsisartunut ilaasortaq, Doris Jakobsen Siumut)

Akissuteqaat
(Peqqissutsimut Naalakkersuisoq, Agathe Fontain)

Siullermeerneqarnera

Kalaallit  Danmarkimi  peqqissarlutik  uninngasut  kalaaliminernik  nerisaqartarnissaat 
qulakkeerniarlugu  amerlanerusunik  aningaasaliiffigineqartalernissaanik  Inatsisartunut 
ilaasortap Doris Jakobsenip siunnersuuteqarnera Naalakkersuisut qujassutigaat. Danmarkimi 
peqqissarlutik uninngasut soqutigineqarnerat paasillugu nuannertarpoq. 

Danmarkimi  peqqissarlutik  uninngasut  atugaasa  pitsaanerpaatittuarnissaat  Naalakkersuisut 
anguniagaraat, tassunga ilanngullugu kalaaliminernik nerisaqartittarnissaat.   

Naalakkersuisut  isumaqarput   Kalaallit  Peqqissartut  Angerlarsimaffianni  kalaaliminernik 
atuineq  tapersersortariaqartoq.  Taamaattumik  aningaasatigut  atugassarititaasut  iluanni 
kalaaliminernik  annertunerusumik  atuisalernissamut  periarfissat,  aammalu  pineqartumut 
aningaasanik amerlanerusunik tunniussaqarsinnaaneq Naalakkersuisut misissorniarpaat.

Peqqissarlutik  uninngasut  piffissami  sivikitsumi  sivisunerusumiluunniit  Peqqissartut 
Angerlarsimaffianni  najugaqartut  maannakkut  sapaatip  akunneranut  aalajangersimasumik 
ataasiarlutik  kalaallit  nerisassaataat  atorlugit  nerisassianik  kissartunik 
sassaallerfigineqartarput.  Tamatuma  saniatigut  sapaatip  akunneranut  ataasiarlutik, 
nerisassanut  nillertunut  sassaalliutigineqartunut  ilaatillugit  panertortortinneqartarput 
orsulerlugit.  Peqqissartut  Angerlarsimaffiata  nerisassiornermi  kalaalimerngit 
assigiinngitsorpassuit  sassaalliutigisarpai:  puisit  neqaat  puisillu  orsui,  umimmaat,  tuttut, 
tikaagulliup  neqaa,  kiisalu  tuttut,  saarulliit  qeeqqallu  panertui.  Kalaalimerngit 
pissarsiariniartarnerat  tikisinniartarnerallu  piffissat  ilaanni  ajornartorsiutaasarpoq, 
Peqqissartulli Angerlarsimaffiata sulissutigaa qaammatit  pingasukkaartumik kalaaliminernik 
aalajangersimasumik  pissarsisalernissani.  Matumuuna  Naalakkersuisut  naatsorsuutigaat 
akulikinnerusumik kalaaliminernik sassaallertoqartalersinnaassasoq.

Rigshospitali Danmarkimi Nunap Immikkoortuanut atavoq. Peqqinnissaqarfik napparsimasut 
Rigshospitalimi suliarineqartarnissaannik isumaqatigiissuteqarpoq, tassuunakkulli Rigshospi-
talip nerisaqarnermut politikkianut toqqaannartumik sunniuteqarani.  Kalaallit  peqqissarlutik 
uninngasut  kalaaliminertortarnissamik  kissaataat  Rigshospitalimit  arajutsisimaneqanngilaq, 
peqqissarlutillu  uninngasut  nunatsinneersut  immikkut  nerisaqartittarsinnaanissaannik 
pilersaarummik  suliaqarsimallutik.  Aningaasassaalatsinerli  patsisigalugu 
sassaalliutigineqartartuni qallunaat nerisassaataat atorneqartarput,  nerisassiarineqartarnerinili 
aammalu sassaalliutigineqartartut annertussusaat eqqarsaatigalugit Rigshospitalimi kalaallinut 
ataqatigiissaarisup,  oqalutsit,  pulaartartut,  qitiusumik  igaffissuup,  minnerunngitsumillu 
peqqissartut kissaataat malinneqartarput.  

Kalaallinut  Rigshospitalimi uninngasunut  nerisassatigut  maanna  neqeroorutit 
naliliiffigineqarnissaat  Naalakkersuisut  aallartinniarpaat.  Naliliinermi  inerniliussat 
apeqqutaatillugit  Naalakkersuisut Rigshospitali  oqaloqatiginiarpaat kalaallinut uninngasunut 
kalaaliminertortitsisalernissamut periarfissat pillugit.

Naalakkersuisut  siunnersuut  tapersersornartippaat,  maannakkulli  Rigshospitali 
piumaffigineqarsinnaanngilaq nerisassiornermini kalaalimernit atortassagaat.

Siunnersuummi  isummat  pitsaagaluaqisut  siuliini  paasissutissat  naapertorlugit  Naalakker-
suisut  inassutigisariaqarpaat  aalajangiiffigisassatut  siunnersuut  taamatut  isikkoqartillugu 
itigartitsissutigineqassasoq. 

